Агенцијата за заштита на правото на слободен пристап до информациите од јавен карактер, врз основа на член 109 став 1 и 2 од Законот за општата управна постапка („Службен весник на Република Македонија“ бр. 124/15), а согласно член 27 и член 34 став 1  од Законот за слободен пристап до информации од јавен карактер (“Службен весник на Република Северна Македонија“ бр. 101/19) и согласно одредбите на Упатството за спроведување на Законот за слободен пристап до информации од јавен карактер („Службен весник на Република Северна Македонија“ бр.60/20), постапувајќи по Жалбата изјавена од В. Р. од Куманово, поднесена против Агенција за квалитет во високото образлование – Скопје и Државен просветен инспекторат - Скопје, на 21.05.2026 година го донесе следното:

Р Е Ш Е Н И Е
Жалбата изјавена од В. Р. од Куманово, поднесена против Агенција за квалитет во високото образлование – Скопје и Државен просветен инспекторат - Скопје, заведена во писарницата на Агенцијата за заштита на правото на слободен пристап до информациите од јавен карактер со бр.08-142 на 20.05.2026  година СЕ ОТФРЛА како недопуштена.
О Б Р А З Л О Ж Е Н И Е
На 20.05.2026 година В. Р. од Куманово на 24.04.2026 година доставил Барање за пристап до информации од јавен карактер до Агенција за квалитет во високото образлование – Скопје и Државен просветен инспекторат - Скопје, со кое побарал по пошта да му се достави следната информација:
„1.Дали приватниот Универзитет „Еуро Колеџ“ – Куманово имал важечка лиценца за вршење на високообразовна дејност за студии од втор циклус ....“.   
Имателите на информации не одговориле на Барањето, по што Барателот на информации на 20.05.2026 година поднесе Жалба до Агенцијата за заштита на правото на слободен пристап до информации од јавен карактер, заведена во архивата на Агенцијата под бр.08-142.
Постапувајќи по наведената Жалба, Агенцијата за заштита на правото на слободен пристап до информациите од јавен карактер истата ја отфрли како недопуштена, поради следното:
Согласно член 26 од Законот за слободен пристап до информации од јавен карактер „Право на правна заштита во согласност со овој закон има барателот кој поднел барање за пристап до информација согласно членот 12 став (1) од овој закон“.
Согласно член 104 став 1 од Законот Законот за општата управна постапка „Странката има право на правна заштита против секое управно дејствие или пропуштање на управно дејствие, ако тврди дека со тоа дејтвие или пропуштање се повредени нејзините права или правни интереси“.
Согласно член 105 став 1 од Законот Законот за општата управна постапка „Во жалбата, странката го наведува управниот акт што се побива или за кој странката поднела барање, но не добила одговор од јавниот орган, го наведува органот надлежен за донесувањето или пропуштањето на актот и причините поради кои што странката не е задоволна со управниот акт или неговото пропуштање. Жалбата се поднесува во писмена форма“.        
Жалбата се поднесува против поединечен акт. Во конкретниот случај, Барателот наместо да поднесе Жалба за секое поединечно Барање, тој поднел една Жалба против две институции - иматели на информации, односно против повеќе Барања за пристап до информации од јавен карактер, што истата ја прави недопуштена.

 Согласно погоре наведеното, Агенцијата за заштита на правото на слободен пристап до информациите од јавен карактер одлучи како во диспозитивот на ова Решение.
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

Директор,
         Петар Гајдов

